王玄穆
陈去病曰：世有绝人之才，而乏长生之术以殒其身者夥矣。从未有淡泊宁静善自摄养如吾友王玄穆者，乃亦奄然而逝，弗获与予辈相终始，呜呼，不可惜哉！

玄穆讳德钟，字大觉，别号幻花，姓王氏。青浦之吴巷（渔郎）人也，家世耕读，著声艺苑。祖炳华，尤以诗鸣于时。父世均、本生父世垣均早卒。君以孤童独自振起，霜繐髽帐之间，苦心刻砺至于有成，不可谓非俊杰之士矣！时吴江沈廷镛，廷钟兄弟创乡校于周庄。君就之读，数年学大进，试辄冠其曹。沈君大赏之曰：“此儿非池中物也。”未几卒业，例升学，君意不欲，于试场中酣睡，踰时而去。论者惜之，顾君益傲然自喜。归而闭户独肆力于时人所不为之学，沉酣淹贯，无所不窥，如是者五、六年而君且弱冠矣。才藻颖发出入风雅，往往压倒流辈，卓然与古人相抗衡，而神情秀朗，风度翩然，尤有谢家玉树之誉。以是南社隽流，民党魁杰闻其名者莫不折节倾倒，愿与之交。春夏佳节修禊登高，抽笺染翰，蜚然成章，则朝脱稿而夕传诵词林矣。当是时，袁氏横，中原之士中于奴虏媕娜之习，方与其鹰犬图窃神器以归操莽，而东南义旅独如云蔚起，应响者半天下，陈琳之檄多于美新之文，臧洪之誓烈于昆阳之战。而君亦乃为讨袁之檄以告于众，见者壮之。未既袁氏遽殒，君乃归渔村旧业，日与里之亲故持螯对菊，饮酒赋诗，成乡居百绝一卷。明年丁已复倡正始社，以商兑国学，和之者百余人。于是赴沪主民国日报，益与胡韫玉、王青农、潘兰史辈相酬唱，而醴陵傅熊湘、青浦俞慧殊过从尤密，如是者一年，复还周庄。筑室三楹于其羡地，颜曰“风雨闭门斋，”晨夕啸咏于中，以示己志。及十二年癸亥，复应慧殊招，作白下游，凡诸名胜莫不从容延伫，以极其致。因得留都游草一卷，盖至是而君诗乃日益孟晋矣。甲子江浙兵起，君以周庄当苏沪孔道，而四面环水，势若孤岛，一旦有警，百凡可虑。乃复创为黄十字会以为之备。及战事渐息，遂力行方便，以济贫者，施药种痘，各适其用，而君遂自此病矣。以民国十六年八月十六日卒于里第，春秋三十有一。妻凌惠纕哭泣年余亦卒，无子，以其弟德绮子之泰为之后。陈去病曰：自君之逝于今三年矣，予无复见有才情瑰玮如君也者。乃知天之生才固未易也，君既自具其才，而天复靳之，使勿能展，则亦何必生是才哉！有才而不尽其才，复老我于荒江白屋之下，使为之传，呜呼，予能无为君惜哉！

